Fjellet

Nora og Solveig er attende i fjellheimen der dei hadde ei traumatisk oppleving for to år sidan. I staden for å dele og vera tilstades i det vonde saman med Solveig, har Nora stengt seg av for henne og halde det på avstand. Solveig har derfor teke initiativet til denne turen, så dei kan koma til botns i det som hende og møte framtida saman. 
Det blir ein lang og vond tur inn i det vakre og ville fjellandskapet, der forholdet blir sett ytterlegare på prøve. I små augneblinkar anar me likevel håp om at dei skal finne saman att, men til nærmare åstaden for hendinga dei kjem, til meir krevjande blir det. 

Fjellet er ein film om sorg og forsoning, der me etter kvart kjem svært tett på dei to kvinnene og avdekkjer djupe sår, skam og fortviling. Det er også ein film om håp og kor langt menneske er villige til å gå for kvarandre. Om kva for kampar ein kan kjempe saman, og kva for kampar som ein må kjempe aleine. 

Om filmen 
"Fjellet" er spelefilmdebuten til Ole Giæver og på mange måtar ei tematisk vidareføring av hans kritikarroste novellefilm "Sommerhuset" (som fekk to Amandanominasjonar). Karakterane i filmane til Giæver er ofte prega av traumatiske hendingar i nær fortid, noko som kjem til uttrykk i eit destruktivt åtferdsmønster. 
Gjennom trivielle situasjonar og dialogar, der det som regel ligg ein djupare undertekst, og eit visuelt uttrykk som heile tida kviler på sinnstilstanden til karakteren, nærmar me oss stadig kjernen og den grunnleggjande årsaka til den destruktive åtferda. I "Fjellet" spelar naturen ei viktig metaforisk rolle, og sjølve fjellet blir som ein eigen karakter i filmen. I likskap med "Sommerhuset" er denne reisa knytt opp mot den psykologiske prosessen til karakterane. 

Giæver har sagt at han bruker filmane sine til å freiste å forstå sinn og veremåte til mennesket. Trass i at tematikken kan vera alvorleg, gjer han det ofte med ein humoristisk glimt og situasjonar som er lette å kjenne seg att i. Giæver har sagt at det er viktig for han å vera tru mot dei sanningane han saman med skodespelarane kjem fram til, og at det betyr mykje for han at publikum deler den oppfatninga og innsikta karakterane kjem fram til. 

